
Апелляция   инстанциясида                                                    Биринчи инстанция судининг
маърузачи: судья: И.Сатвалдиев	        	                             судьяси: У.Мирзаабдуллаев
			
АНДИЖОН ВИЛОЯТ СУДИ ЖИНОЯТ ИШЛАРИ БЎЙИЧА 
СУДЛОВ ҲАЙЪАТИНИНГ
А Ж Р И М И

2021 йил октябрь ойининг 28 куни Андижон вилоят суди жиноят ишлари бўйича судлов ҳайъати вилоят суди биносида, видеоконференцалоқа режимида, очиқ суд мажлисида, 
раислик қилувчи: У.Каримов,
ҳайъат судьялари Н.Зайнабидинов, И.Сатвалдиевдан иборат таркибда, Б.Низомовнинг котиблигида, прокурор Х.Рахманов, судланган А.Хожиакбаров ва унинг ҳимоячиси Х.Каримохунованинг иштирокида, судланган А.Хожиакбаровга оид жиноят ишини Хонобод шаҳар прокурорининг протести асосида апелляция тартибида кўриб чиқиб, қуйидагиларни

А Н И Қ Л А Д И:

Жиноят ишлари бўйича Хонобод шаҳар судининг 2021 йил 
11 августдаги ҳукмига асосан:
Хожиакбаров Акмалжон Набиевич,  (Xojiakbarov Akmaljon Nabiyevich),        1977 йил 27 мартда Хонобод шаҳрида туғилган, ўзбек, Ўзбекистон фуқароси, маълумоти ўрта, оиласи билан ажрашган, 3 нафар фарзанди бор, Хонобод шаҳридаги “Автоплатиниум ўқув Транс” МЧЖ ишчиси, муқаддам судланмаган, Хонобод шаҳри, Анҳор МФЙ, Анҳор кўчаси, 122-уйнинг              16-хонадонида яшайди, иш бўйича уй қамоғи тарзидаги эҳтиёт чораси қўлланилганга
Ўзбекистон Республикаси ЖК 211-моддасининг 1-қисми билан 2 йил озодликни чеклаш жазоси тайинланган.
Суднинг ҳукмига кўра, судланувчи А.Хожиакбаров давлат органининг мансабдор шахси ҳисобланган Хонобод шаҳар ИИБ пробация гуруҳи катта инспектори Х.Собировга Қозоғистон Республикасига ишлаш мақсадида кетган жияни Ш.Хожиакбаровга нисбатан суд ҳукми билан тайинланган мажбурий жамоат ишларини ўтаттирмаслик ва бошқа оғирроқ жазога алмаштирмаслик эвазига мулкий манфаатдор этишни таклиф қилиб, 2021 йил 16 май куни соат 13.40 ларда пробация гуруҳи катта инспектори Х.Сабировнинг хизмат хонасида унга 500 АҚШ долларини пора тариқасида берганликда айбли деб топилган.
Хонобод шаҳар прокурори томонидан билдирилган апелляция протестида, биринчи босқич суди томонидан А.Хожиакбаровга жазо тайинлаш  масаласини  муҳокама қилишда, жиноятни  ғаразли ва паст ниятларда содир этилганини жазони оғирлаштирувчи ҳолат деб топилмаганини, А.Хожиакбаровни эҳтиёт чораси сифатида 2 ой 15 кун қамоқда сақланган муддатини унга нисбатан тайинланган озодликни чеклаш жазосидан чегиришда, судланувчига 1 йил 9 ой 15 кун озодликни чеклаш жазоси тайинлаш лозим бўлса-да,  1 йил 9 ой 16 кун озодликни чеклаш жазоси тайинланиб, хатога йўл қўйилгани кўрсатилиб, А.Хожиакбаровга оид  суд ҳукмини ўзгартириб, жазони қонунга мувофиқлаштириш сўралган.
Судланувчи А.Хожиакбаров эътирозномасида протестга нисбатан эътирози йўқлигини билдирган. 
Судлов ҳайъати иш бўйича вилоят суди судьяси И.Сатвалдиевнинг маърузасини, прокурор Х.Раимбердиевнинг  протестни қаноатлантириб, суд ҳукмини қонунга мувофиқлаштириш ҳақидаги хулосасини, ҳимоячи Х.Каримахунованинг протестни қаноатлантириш ҳақидаги фикрини, судланувчи А.Хожиакбаровнинг протестни қаноатлантириш ҳақидаги музокара ҳамда охирги сўзларини тинглаб, шикоятдаги важларни жиноят иши ҳужжатлари билан бирга таҳлил қилиб, тегишли аниқлик киритиб, ҳукмни ўзгаришсиз қолдиришни, протестни қаноатлантиришни лозим топди.
Судланувчи А.Хожиакбаровнинг суд ҳукмида кўрсатилган жиноятни содир этганликдаги айби, унинг айбига иқрорлик билдириб берган кўрсатувларидан ташқари, Хонобод шаҳар ИИБ пробация гуруҳи инспектори Х.Собировнинг билдиргиси, ҳодиса жойини кўздан кечириш, нарсани олиш баённомалари ва уларга илова қилинган ҳужжатлар, ашёвий далиллар ҳамда иш бўйича тўпланган бошқа далиллар билан исботланган.
	Биринчи босқич суди А.Хожиакбаровнинг ҳаракатларини Ўзбекистон Республикаси  ЖК  211-моддасининг 1-қисми билан тўғри квалификация  қилган.
	Ўзбекистон Республикаси ЖК 56-моддаси 1-қисмининг “к” бандида ғаразли ёки бошқача паст ниятларда жиноят содир этиш жазони оғирлаштирувчи ҳолат деб топилиши белгиланган.
	Мазкур модданинг 2-қисмида, суд содир этилган жиноятнинг хусусиятини эътиборга олиб, ушбу модданинг биринчи қисмида назарда тутилган ҳолатларни оғирлаштирувчи ҳолат деб топмаслиги мумкинлиги белгиланган.
	Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалити тўғрисида”ги 6-сонли Қарорининг 8-бандида жазони оғирлаштирувчи ҳолатлар доираси (ЖК 56-моддаси) қатъий белгиланган бўлиб, у суд томонидан кегайтирилиши мумкин эмаслиги, бироқ муайян жиноятнинг хусусиятларидан келиб чиқиб, сабабларини ҳукмда асослантирган ҳолда суд улардан бирортасини ҳам жазони оғирлаштирувчи ҳолат деб топмаслиги мумкинлиги ҳақида тушунтириш берилган.
	Биринчи босқич суди А.Хожиакбаровга жазо тайинлашда жиноятни ғараз ва бошқа паст ниятларда содир этганини жазони оғирлаштирувчи ҳолат эмас деб топгани сабабини ҳукмда асосламасдан ЖКнинг 56-моддасида назарда тутилган жазони оғирлаштирувчи ҳолатлар мавжуд эмас деб топган.
Бундан ташқари, биринчи босқич суди А.Хожиакбаровга жазо тайинлашда унинг 2021 йил 27 майдан 2021 йил 11 августга қадар эҳтиёт чораси тариқасида уй қамоғида сақланган кунларининг бир кунини озодликни чеклаш жазосининг бир кунига тенглаштириб, 2 ой 15 кун уй қамоғида сақланган муддатини жазо муддатидан чегириш,  ўташ учун 1 йил 9 ой 15 кун озодликни чеклаш жазосини қолдириши лозим бўлган бўлса-да, 1 йил 9 ой 16 кун озодликни чеклаш жазосини қолдириб хатога йўл қўйган.        
Судлов ҳайъати юқоридагиларга кўра, судланувчи А.Хожиакбаровга оид суд ҳукмини ўзгаришсиз қолдиришни, унга нисбатан жазо тайинлашда жиноятни паст ниятда содир этганини жазони оғирлаштирувчи ҳолат деб топиш, тайинланган озодликни чеклаш жазосини қонунга мувофиқлаштириш ҳақида аниқлик киритишни, протестни қаноатлантиришни лозим топади.
Бинобарин, судлов ҳайъати, Ўзбекистон Республикаси ЖПКнинг 49713, 49714, 49715, 49716, 49717, 49718, 49725, 49726, 49730, 49731- моддаларига асосан

А Ж Р И М   Қ И Л Д И:
 
	Жиноят ишлари бўйича Хонобод шаҳар судининг 2021 йил 
11 августдаги Хожиакбаров Акмалжон Набиевичга нисбатан чиқарилган ҳукми ўзгаришсиз қолдирилсин.
Суд ҳукмига жиноятни паст ниятларда содир этилганини жазони оғирлаштирувчи ҳолат деб эътироф этиш, тайинланган озодликни чеклаш жазоси муддатини 1 йил 9 ой 15 кун деб ҳисоблаш ҳақида аниқлик киритилсин.
Протест қаноатлантирилсин.

Ажрим нусхаси аслига тўғри, 
вилоят суди судьяси 				          	       И.Сатвалдиев




